
Afgreiðsla Norræna velferðarnefndin 
 

Nefndarálit norrænu velferðarnefndarinnar um 

þingmannatillögu 

um samnorrænar aðgerðir í aðlögunarmálum 

Tillaga 

Norræna velferðarnefndin leggur til að Norðurlandaráð beini tilmælum til norrænu 

ríkisstjórnanna um 

 

að kanna áhrif af þátttöku samtaka almennings í norrænu samstarfi á sviði 

aðlögunar; 

að beita sér fyrir því að kanna hvernig samtök almennings geti á sem 

árangursríkastan hátt tekið þátt í aðlögunarstarfinu. 

 

Norræna velferðarnefndin leggur til að Norðurlandaráð beini tilmælum til Norrænu 

ráðherranefndarinnar um 

 

að veita fé til að koma á fót sjóði sem ætlað er að styðja við og greiða fyrir 

starfsemi sem tryggir aukið samstarf frjálsra félagasamtaka á Norðurlöndum um 

lausn vandamála sem tengjast aðlögun. Fjármagn verði útvegað með því að 

breyta forgangsröðun innan núverandi fjárhagsramma; 

að tekin verði saman skýrsla um aðlögunarmál sem varpi ljósi á málaflokkinn frá 

ólíkum sjónarhornum svo sem út frá menntun, vinnumarkaði, tungumálaþjálfun, 

húsnæði, mismunun og tómstundum, og að skýrslan dragi fram bæði jákvæð og 

neikvæð dæmi um aðlögun á Norðurlöndum;  

að efnt verði til málþings fyrir stefnumótandi aðila á Norðurlöndum þar sem 

reynsla og tilhögun á sviði aðlögunar verði til umræðu. 

Forsaga 

Flokkahópur jafnaðarmanna og flokkahópur hægrimanna hafa báðir lagt fram tillögur 

um aðgerðir í aðlögunarmálum á Norðurlöndum. Önnur tillagan, A 1684/velfærd, 

fjallar sérstaklega um mikilvægi þess að taka saman skýrslu um reynslu norrænu 

landanna af aðlögun, en hin tillagan fjallar einkum um aukna aðkomu samtaka 

almennings að aðlögun.  

 

Norræna velferðarnefndin samþykkti að sameina umfjöllun um tillögurnar þar sem 

þær hafi sama þema og hægt sé að varpa ljósi á þær saman. 

 

Skoða á tillöguna um að taka saman skýrslu um aðlögunarmál í ljósi þeirra úttekta á 

tilteknum málaflokkum sem Norræna ráðherranefndin hefur staðið fyrir undanfarin 

ár. Árið 2014 var fyrrverandi félagsmálaráðherra Svíþjóðar, Bo Könberg, falið að taka 

saman skýrslu um „Framtíðarsamstarf Norðurlanda í heilbrigðismálum“, árið 2016 var 

gerð úttekt á vinnumarkaðssviði en hana gerði fyrrverandi framkvæmdastjóri ESB, 

Poul Nielson, í skýrslunni „Vinnumál á Norðurlöndum“ og á árinu 2017 mun 

fyrrverandi yfirmaður Nokia, Jorma Ollila, ljúka stefnumótandi úttekt á orkumálum á 

Norðurlöndum. Þar á eftir kemur úttekt á löggjafarsamstarfi sem Norræna 

ráðherranefndin hefur beðið prófessor emeritus Inge Lorange Backer að taka að sér. Í 

skýrslunum eru settar fram tillögur um aðgerðir sem gagnlegt væri að hrinda í 

framkvæmd innan norræns samstarfs. Tilmælin leggja til að gerð verði sambærileg 

skýrsla um aðlögunarmál. 

 

Aðlögun nýrra íbúa er einn mikilvægasti málaflokkur á Norðurlöndum í dag. Haustið 

2015 leitaði gífurlegur fjöldi flóttamanna hælis á Norðurlöndum. Þessi mikli fjöldi 

reyndi mjög á stjórnvöld, samtök og samfélög. Norrænu löndin búa yfir margs konar 

reynslu, bæði jákvæðri og neikvæðri, varðandi aðlögun nýrra íbúa. Tilmælin leggja því 

til að næsta stefnumótandi úttekt skuli fjalla um aðlögunarmál og varpa ljósi á 

aðlögunarmál frá ólíkum sjónarhornum, m.a. menntun, vinnumarkaði, húsnæði og 

tómstundum þar sem almenningssamtök hafa hlutverki að gegna. 

 

Tillaga flokkahóps hægrimanna fjallar einmitt um almenningssamtök. U.þ.b. 50% 

íbúa á Norðurlöndum taka þátt í almenningssamtökum í frístundum sínum. Það er 

þáttur í lýðræðismenningu sem hér hefur verið við lýði og þróast árum saman. 

Helmingur íbúanna á því aðild að félagasamtökum, íþróttafélögum, 

menningarsamtökum, húsfélögum og þess háttar, en það skiptir miklu fyrir tengsl og 

sjálfsmynd. 

 

Í sambandi við umfjöllun nefndarinnar um málið var Lars Trägårdh, prófessor í 

sagnfræði og almannasamtökum við Ersta Sköndal Bräcke háskólann, boðið til 

nefndarfundarins 3. apríl 2017 til að miðla þekkingu sinni. 

 

Hann sagði að oft væru of miklar væntingar gerðar til framlags almenningssamtaka 

til aðlögunarmála. Sá hluti almennings sem er virkur í tómstundum og tekur þátt í 

félagsstarfi hefur oft svipaðan bakgrunn og sömu gildi. Þátttakendurnir geta til 

dæmis átt það sameiginlegt að spila fótbolta. Það er ekki víst að þeir viti neitt um 

flóttafólk og aðlögun, eða hafi þekkingu til að takast á við slíkt verkefni. Þar að auki 

þarf pólitískur vilji til aðlögunar að vera fyrir hendi.  

 

Þegar lagt er til að almenningssamtök eigi að leysa aðlögunarvandann er verið að 

nálgast einstaklinga sem þegar eru virkir en ekki þá sem standa utan starfseminnar. 

Því þurfa væntingarnar að vera raunhæfar, og væntingar til hlutverks almennings í 

aðlögun mega ekki vera of miklar, að mati Lars Trägårdh. 

Hann benti á að besta leiðin til aðlögunar væri í gegnum vinnumarkaðinn. Margir fá 

vinnu í gegnum tengslanet og því er þátttaka í tómstundastarfi og félagsstarfi einnig 

mikilvægur þáttur. 

 

Í skýrslunni „Nyanländas integration i civilsamhället“ (Aðlögun nýrra íbúa að 

samfélaginu)1 er tekin saman reynsla nokkurra sænskra sveitarfélaga.  

 

Þar kemur fram að það sem einkennir áhugamannasamtök er einmitt að þau vinna 

ekki að pólitískum markmiðum eða fjárhagslegum hagnaði, heldur að því að bæta 

skilyrðin fyrir eigin starfsemi.  

 

Íþróttafélög o.fl. skortir því oft hvata (fjárhagslegan eða annan) til að takast á við 

aðlögunarmál. Oft þjónar það ekki hagsmunum félaganna að sinna aðlögunarmálum 

eða félagslegri einangrun. 

 

Ekki er víst að almenningur sé undir það búinn að taka þátt í aðlögun nýrra íbúa. Það 

getur skort fjármagn, mannskap eða aðstöðu til að vinna að aðlögunarmálum. Einnig 

þarf að huga að tungumálavanda, fólk talar ekki sama tungumál, það getur hamlað 

samskiptum í félögunum. Norrænar hefðir, t.d. íþróttir á ís, geta verið mjög framandi 

fyrir marga útlendinga. Þótt allir séu velkomnir eru margar hindranir fyrir þátttöku, 

það geta verið fordómar, tungumál, efnahagur, búnaður, aðgengi og fleira. 

 

„Í Svíþjóð eru u.þ.b. 600.000 félagasamtök og 9 milljónir íbúa. Í öllum Mið-

Austurlöndum og Norður-Afríku eru u.þ.b. 230.000 félagasamtök og 400 milljónir íbúa. 

Fyrir þá sem koma frá aðstæðum þar sem ekki er hefð fyrir starfsemi félagasamtaka 

geta sænskar hefðir því verið framandi. Rannsóknir sýna að þeir sem áður hafa tekið 

þátt í félagsstarfi í heimalandinu eru líklegastir til að leita til félagasamtaka í Svíþjóð. 

Einstaklingar af erlendu bergi brotnir sem taka þátt í starfi almannasamtaka eru 

hlutfallslega fáir, en einstaklingar sem eru fæddir í Svíþjóð og annað eða bæði foreldri 

fædd annars staðar taka þátt í félagsstarfi til jafns við þá sem eiga sænska foreldra.“, 

Nyanländas integration i civilsamhället, bls. 28. 

 

Í skýrslunni eru margar tillögur um aðkomu almennings að bættri aðlögun. 

Félagasamtök geta t.d. unnið með aðlögun í tengslum við nýliðun, nýja markhópa, 

örvun hæfileika, opið hús fyrir félagssvæðið eða sérstaklega fyrir miðstöðvar 

hælisleitenda til að kynna félagsstarfið og hvetja til þátttöku í félagsstarfi. 

 

Þónokkur sveitarfélög bjóða upp á sund- eða hjólreiðanámskeið, heimsóknarvini og 

tungumálanámskeið, það eykur menningarskilning og greiðir fyrir aðlögun. 

 

Fyrir nýja íbúa eru þátttaka og aðild að félagasamtökum mikilvæg. Slík tengsl verða 

til þess að þeir hafa ekki bara samskipti við yfirvöld eða stofnanir sem hafa áhrif á og 

bera ábyrgð á lagalegum úrskurðum eða ákvörðunum um lífskjör þeirra. Þarna er á 

                                                                    
1 Trainee, Södra Norrlan, 2014-15. Kortlagning eftirfarandi sveitarfélaga : Härnösand, Sundsvall, Nordanstig, Hudiksvall, Bollnäs, 

Söderhamn og Gävle. 

hinn bóginn um að ræða samtök almennings sem eru annars eðlis en opinberar og 

formlegar hliðar samfélagsins. 

 

Margbreytileikinn í félagslífi almennings skiptir einnig máli þegar reynt er að draga úr 

mismunun í lífskjörum og aðskilnaði í samfélaginu. Innan íþrótta, kirkju og 

áhugamannasamtaka fer einnig fram starfsemi sem snertir nýkomna íbúa. Sum 

samtök, t.d. stofnanir á vegum trúfélaga, veita félagslega umönnun og aðstoð eða 

bjóða upp á markvissa barna- og æskulýðsstarfsemi. 

 

Í sumum sveitarfélögum er flóttafólki boðin ókeypis aðild að íþróttafélögum. Mestu 

máli skiptir þó að markhóparnir þekki reglur og kerfi sveitarfélaganna til eflingar 

aðlögunarmálum.  

Sjónarmið nefndarinnar 

Að mati Norrænu velferðarnefndarinnar væri það ákjósanlegt ef starf að 

aðlögunarmálum gæti verið á vegum almannasamtaka í stað sveitarfélaga. En það er 

þó ekki raunhæft.  

Rannsóknir og úttektir sýna að ekki nægir að höfða til náungakærleika um aðlögun, 

en að ríki og sveitarfélög þurfi að taka ábyrgð á úrræðum.  

 

Að mati nefndarinnar gætu staðbundin yfirvöld og sveitarfélög skapað hvata til að 

tengja starf að aðlögunarmálum við félagasamtök. Markmiðið er að upplifa þátttöku 

og nærveru í samfélaginu. Norðurlöndin búa yfir þekkingu og reynslu sem gæti aukið 

hlutverk frjálsra félagasamtaka í aðlögunarmálum. Því leggur nefndin til að bæði 

norrænar ríkisstjórnir og Norræna ráðherranefndin geri átak á þessu sviði og leggi 

fram nægilegt fé til að hefja slíkt starf og greiða fyrir því. 

 

Norræna velferðarnefndin er sammála um að aðlögun sé einn mikilvægasti 

málaflokkurinn á Norðurlöndum í dag. Því væri gagnlegt að fá stefnumótandi úttekt á 

stefnu í aðlögunarmálum. Þar ætti að varpa ljósi á málaflokkinn frá ólíkum 

sjónarhornum, m.a. út frá menntun, vinnumarkaði, tungumálum, húsnæði, 

mismunun og tómstundum. Skýrslan ætti að draga fram bæði jákvæð og neikvæð 

dæmi um reynslu í norrænu löndunum.  

 

 

Þórshöfn, Færeyjum, 28. júní 2017. 

